                                          შანმუგამის  მუღამი...
ასეთ ფერისცვალებას ალბათ თავად რავინდრანი - ჩვენი  მიმოხილვის მთავარი გმირიც კი ვერ იფიქრებდა - ნანა ალექსანდრიას სახელობის ფოთის საერთაშორისო ფესტივალში არცთუ წარმატებული ასპარეზობის შემდეგ, სულ რაღაც ოთხ დღეში ქობულეთის წრიულ ტურნირში შესანიშნავად ათამაშდა და 6 ტურის შემდეგ დაუმარცხებლად, ერთპიროვნულად ლიდერობს. სინგაპურელი შანმუღამის მარაგში 4,5 ქულაა და ახლა ნამდვილად შეგვიძლია გამარჯვების მთავარ პრეტენდენტად მივიჩნოთ. მან კი აუღო მონაწილეთა თამაშს ალღო, მაგრამ სხვებმა ვერაფრით გაუგეს მის შემართებას მუღამი და ამიტომაც ჩამორჩნენ; თუმცა ჯერ კიდევ არაფერია დაკარგული და დარჩენილ სამ ტურში ყველაფერი შეიძლება მოხდეს - ერთი მარცხიც კი იქნება საკმარისი პირველობის დასაკარგავად. ამის საშიშროება რეალურია, რადგანაც შანმუგამს მდევარი ჯერაც ახლოს ჰყავს: 4-4 ქულა ორ მონაწილეს აქვს - აზერბაიჯანელ ნიჯატ აგევს და ქართველ გიგა ყუფარაძეს; 3,5 ქულით კი გიორგი ბაღათუროვი და დავით უნანიანი უდგანან კვალში. 
დილის სესიაში დავით უნანიანმა თეთრებით ვარლამ ვეფხვიშვილს მოუგო, ყუფარაძემ ასევე თეთრებით ქულა გაიყო ტიგრან პეტროსიანთან; რავინდრანმა თეთრებით თამაზ მგელაძეს აჯობა, აკაკი შალამბერიძემ და გიორგი ბაღათუროვმა ზავი დადეს, აგაევმა კი შავებით ალექსანდრე ყაშაშვილი დაამარცხა.

შალამბერიძის ცუდი დროება გრძელდება; კიდევ უარესია მგელაძის მდგომარეობა, თუმცა მგელაძის შემთვხევაში ყველაფერი იოლად ასახსნელია: მას სათამაშო პრაქტიკა, წლებია, აღარ აქვს; შალამბერიძის სუსტ თამაშს კი თავადაც ვერ უძებნის ახსნას. ერთ-ერთი მიზეზი მაინც გადაღლა უნდა იყოს - აკაკიმ ზედიზედ რამდენიმე ტურნირში მიიღო მონაწილეობა, ჩანს, საკმარისი ენერგია აღარ  დაურჩა.
როგორც იცით, ტურნირი სასტუმრო  „ჯორჯიან პალასში“ მიმდინარეობს. თავდაპირველად,  ორი დღე მოჭადრაკეებს დიდი კომფორტული დარბაზი  დაუთმეს სპეციალურ შენობაში, მაგრამ იქ დღეს საბავშვო ზეიმი ტარდება და მოჭადრაკეებს მთავარ კორპუსში  გადაბარგება მოუხდათ. ამით არაფერი დაშავებულა - კომფორტი აქაც მაღალია...
მეორე სესიამდე შესვენება ცხადდება და სადილითაც კი უმასპინძლდებიან მოჭადრაკეებს; ჩაის და ყავაზე საუბარიც არაა; ჩაროზად კი ტკბილეულობითაც ანებივრებენ. 
საღამოს სესიაზე ლიდერმა შანმუგამმა კვლავ არ წააგო - პეტროსიანთან ქულა გაიყო და ცხრილის თავში დარჩა. მისი დაწევა შეეძლო აგაევს, მაგრამ ვეხვიშვილს ვერ მოუგო - ყაიმს დასჯერდა და მომავალ ტურებში უნდა ეცადოს დაკარგულის ანაზღაურებას. სხვა პარტიები ასე დასრულდა: ბაღათუროვი - ყაშაშვილი - 0,5:0,5; მგელაძე - შალამბერიძე - 0:1; პეტროსიანი - შანმუგამი - 0,5:0,5; უნანიანი - ყუფარაძე - 0:1.

სატურნირო მდგომარეობა ექვსი ტურის შემდეგ: 1. შანმუგამი - 4,5; 2-3. აგაევი,ყუფარაძე - 4; 4-5. ბაღათუროვი, უნანიანი - 3,5; 6.პეტროსიანი - 6; 7-8. ვეფხვიშვილი,შალამბერიძე - 2,5; 9.ყაშაშვილი - 2; 9. მგელაძე - 0,5.

ხვალაც ორი ტურია.დილით,  მეშვიდე  ხვდებიან: ყუფარაძე - ვეფხვიშვილი, შანმუგამი - უნანიანი, შალამბერიძე - პეტროსიანი, ყაშაშვილი - მგელაძე, აგაევი - ბაღათუროვი.
საღამოს ხვდებიან: ვეფხვიშვილი - ბაღათუროვი, მგელაძე - აგაევი, პეტროსიანი - ყაშაშვილი, უნანიანი - შალამბერიძე, ყუფარაძე - შანმუგამი.

ზვიად შათირიშვილი
